
Talba

MINUTI

Il‑Minuti tal-Laqgħa Nr. 103 li saret fis-17 ta’ Mejju 2011 ġew konfermati. 

Informazzjoni
ONOR. JUSTYNE CARUANA:  Sur President, nixtieq niġbed l-attenzjoni tal-Kumitat li fil-ħarġa tal-Ħadd 22 ta’ Mejju tal-gazzetta “The Malta Independent on Sunday” deher b’ċerta prominenza artiklu intitolat “Cohabitation Law to exclude seperated persons” u li fih intqal li aħna, bħala Kumitat Permanenti dwar l-Affarijiet Soċjali ġejna ppreżentati with an advanced draft tal-abbozz tal-koabitazzjoni.  Anke l-bieraħ waqt il-programm “Bondi Plus” intqal li aħna, bħala Kumitat ġejna mogħtija parir legali u nġabet ukoll caption dwar dan.  Rajtuha?  
ONOR. FREDERICK AZZOPARDI:  Issemmiet ukoll fuq il-progamm “Bla Aġenda” ta’ Norman Hamilton.

ONOR. JUSTYNE CARUANA:  Ma rajthiex imma l-bieraħ dehret żgur fuq “Bondi Plus”.  
THE CHAIRMAN (Onor. Edwin Vassallo):  Tal-parir legali nista’ nispjegaha.  
ONOR. JUSTYNE CARUANA:  Issa jiena naħseb li huwa opportun li bħala Kumitat niċċaraw il-pożizzjoni tagħna għax jekk dan il-Kumitat qed jiġi segwiet, tajjeb li niċċaraw il-pożizzjoni tagħna għax l-ispekulazzjoni kienet - u ġiet tidher fuq il-media - li aħna għandna an advanced draft tal-abbozz tal-koabitazzjoni.

ONOR. ANTHONY ZAMMIT:  Imma lilna qatt ma’ tawna an advanced draft tal-liġi!
THE CHAIRMAN:  Jien naħseb li qabel ma nkomplu din id-diskussjoni naraw jekk is-Segretarja tagħna tistax iġġiblna kopja tar-rapport li qed titkellem dwaru l-gazzetta “The Malta Independent on Sunday” ħalli jekk se nagħtu spjegazzjoni nkunu nafu eżatt fuq xiex qed jitkellem dan ir-rapport. 
ONOR. JUSTYNE CARUANA:  Dan l-artiklu deher fuq il-gazzetta “The Malta Independent on Sunday” front page u l-ġurnalista kien Stephen Calleja. 
ONOR. ANTHONY ZAMMIT:  Fil-fatt isemmija darbtejn.

THE CHAIRMAN:  Rigward Lou Bondi u l-programm “Bondi Plus” – għax kien kellimni – nista’ ngħid li kien qed jitfixkel fuq il-parir legali għax fil-fatt hemmhekk ma konniex ingħatajna parir legali imma kienet spjegazzjoni ta’ teżi fuq dan is-suġġett.  
ONOR. JUSTYNE CARUANA:  Eżatt, dik kienet preżentazzjoni ta’ teżi li kien għamel ċertu wieħed avukat.

THE CHAIRMAN:  U dik kienet parti mill-konsultazzjoni..... 
ONOR. JUSTYNE CARUANA:  Appuntu!

THE CHAIRMAN:  Issa jien nixtieq nara r-rapport għax għadni ma rajtux u lanqas għadni rajt l-artiklu li deher fuq il-ġurnal “The Malta Independent on Sunday”.  
ONOR. JUSTYNE CARUANA:  Nerġa’ ngħid li dik kienet presentation ta’ teżi!

THE CHAIRMAN:  Eżatt.  Nikkonferma dak li qiegħda tgħid l-Onor. Justyne Caruana imma min kien qed jisma’ dik il-laqgħa ħaseb li dik kienet xi draft tal-liġi mentri ma kienx hekk.  
ONOR. JUSTYNE CARUANA:  U l-persuna li ġiet tagħmlilna l-presentation tat-teżi tagħha kien l-Avukat Philip Magri.  Għalhekk tajjeb li nagħtu spjegazzjoni ħalli neliminaw kull dubju.
THE CHAIRMAN:  Naqbel u m’għandi l-ebda oġġezzjoni.

ONOR. ANTHONY ZAMMIT:  Imbagħad naħseb li kemm il-gazzetta “The Malta Independent on Sunday” u kemm Lou Bondi għandhom jagħmlu kjarifikazzjoni.  
ONOR. JUSTYNE CARUANA:  L-ewwel irridu nagħmluha aħna u noħorġu stqarrija.  Imbagħad, se mai, nitolbu d-dritt skond il-liġi tal-istampa....
(off mic)

THE CHAIRMAIN:  Mela sakemm is-Segretarja tagħna ġġibilna kopja ta’ dan l-artiklu aħna nistgħu nibdew il-laqgħa tagħna tal-lum billi nkomplu bl-approvazzjoni tas-seba’ rapport maħruġ minn dan il-Kumitat.

Diskussjoni biex jiġi approvat is-Seba’ Rapport tal-Kumitat dwar l-Affarijiet soċjali intitolat “il-Familja u l-Anzjani” - Kontinwazzjoni.

(Ikompli minn Laqgħa 103 tas-17 ta’ Mejju 2011)

THE CHAIRMAN:  Mela konna qegħdin nikkoreġu dik l-informazzjoni li kienet qasmet magħna s-Sinjura Borg Bonnici flimkien mal-kopja tad-Demographic Review li ġie mogħti lilna.  U milli jidher l-informazzjoni hija tajba.  Però ma niddejjaq xejn li kieku kopji ta’ dawn id-Demographic Reviews nagħmluhom bħala annexe mal-istess rapport biex b’hekk inkunu nistgħu nwessgħu aktar l-informazzjoni fuq l-istess suġġett.  Mela dik hija nota li nistgħu ndaħħluha hawnhekk.  Naqblu?  Naqblu.  
Issa nistgħu nkomplu minn fejn ħallejna l-aħħar darba, fejn konna wasalna f’artiklu 3.11.  Qabel nibda naqra nixtieq niġbed l-attenzjoni li hawnhekk konna għedna li kull fejn ikollna artikli bħal dawn nagħmlu indikazzjoni li huma quotes.  Mela nieħdu nota tagħha ħalli nagħmlu din il-korrezzjoni żgħira.  Dak li qed naqraw f’artiklu 3 huma kollha quotes mit-transcript u allura għandhom jiġu fil-quotes.  Mela ħalli nibda naqra; 
3.11.  Ħtieġa ta’ anzjani aktar empanċipati fil-futur

“Il-motto tagħna għall-futur għandu jkun mhux biss that we add more years to life but to add quality to life.  Aħna nħossu li għall-futur l-anzjan hemm bżonn li jkun aktar kapaċi jtawwal l-awtonomija tiegħu u jżomm ruħu aġġornat kemm jista’ jkun f’dak kollu li jkun qiegħed jiġri madwaru biex b’hekk jibqa’ jħossu parti mid-dinja li jgħix fiha.  Dan jista’ jagħmlu permezz tal-media, speċjalment ix-xandir u l-gazzetti, flimkien ma’ użu tat-teknoloġija tal-informatika.  Inħossu li l-anzjan tal-futur għandu jkun aktar computer-orientated u sa ċertu punt jibqa’ computer-orientated għax ħafna minn dawk li qegħdin jaħdmu bħalissa, jużaw il-computers fix-xogħol tagħhom.  Permezz ta’ e-government l-anzjani jkunu jistgħu jinqdew minn ġo darhom stess dwar pensjonijiet, ħlas ta’ kontijiet tad-dawl u l-ilma u tat-telephone, u anke e​-banking.  Aktar ma l-anzjan ta’ għada jkun emanċipat, aktar iżomm l-awtonomija tiegħu fit-tul.  Dan ikun aħjar għalih u għall-komunità tiegħu.”

ONOR. JUSTYNE CARUANA:  Mal-kelma “emanċipazzjoni” imissna ndaħħlu l-kelma “empowerment” għax illum nitkellmu ħafna fuqha.  Issa ma nafx jekk teżistix il-kelma bil-Malti.....  
THE CHAIRMAN:  Nistgħu nħallu l-kelma “empowerment”, l-importanti li niftiehmu.  
ONOR. JUSTYNE CARUANA:  Għax “emanċipazzjoni” tfisser li tasal sa ċertu livell u “empowerment” tfisser livell aktar avvanzat, fejn inti qed tekwipaġġa lill-anzjani tagħna sabiex ikunu reżiljenti biżżejjed. 
ONOR. ANTHONY ZAMMIT:  B’empowerment irridu ngħidu li dak li jkun jieħu d-deċiżjonijiet tiegħu and that is the definite. 
ONOR. JUSTYNE CARUANA: X’taħseb jekk ikollok “emanċipazzjoni” u “empowerment”?
ONOR. ANTHONY ZAMMIT:  Jien naħseb li empowerment aħjar milli emanċipazzjoni għax qisu għandek xi ħaġa li hija tiegħek u mhux qisha xi ħaġa li qed jagħtuhilek.
THE CHAIRMAN:  Ara taqblux mas-suġġeriment tiegħi;  ladarba il-kelma li ntużat minn min ġie jkellimna kienet din, allura nħalluha kif inhi.  Imma mbagħad, f’Taqsima 4 “Suġġerimenti mill-Membri tal-Kumitat dwar l-Affarijiet Soċjali” indaħħlu dak li qed tgħidilna l-Onor. Justyne Caruana.  Huwa importanti li ma ninsew xejn mis-suġġerimenti tagħna u li naraw li dawn ikunu suġġerimenti mill-aktar wiesgħa possibbli.  Hemm huwa fejn ix-xogħol tagħna jrid ikun innovattiv u jirrispetta t-talbiet li saru lilna.  Issa ħalli nkompli naqra; 

3.12.  Ħtieġa ta’ aktar pre-retirement courses
“Aktar ma wieħed jibda riesaq għaż-żmien tal-irtirar mix-xogħol, aktar tinħass il​-ħtieġa li wieħed jipprepara ruħu għaż-żmien meta se jkollu numru ta’ snin quddiemu biex jara kif se jqattagħhom b’mod għaqli.  Courses bħal dawn għandhom jiġu provduti għal dawk li jaħdmu sew mal-Gvern kif ukoll mal-privat.”

Nixtieq nerġa’ niġbed l-attenzjoni li rridu nkunu ċerti fl-eżerċizzju li rridu nagħmlu meta niġu biex naraw Taqsima 4 ħalli minn dawk is-suġġerimenti li kienu qegħdin jingħataw lilna noħorġu s-suġġerimenti tagħna f’din it-taqsima.  Naturalment is-suġġerimenti tagħna jridu jirrispettaw dak li ntqal lilna mill-Kunsill Nazzjonali tal-Anzjani biex b’hekk aħna nkunu qegħdin inressqu ‘l quddiem il-preokkupazzjonijiet tagħhom.   
ONOR. JUSTYNE CARUANA:  Tal-Gozo Age Concern għamlu kuntatt miegħi l-ġimgħa li għaddiet....  
THE CHAIRMAN:  Iva ndaħħluha wkoll f’Taqsima 4.  Nitolbok tieħu nota ħalli ma ninsewx.  Issa ħalli nkompli naqra;

3.13.  Utilizzazzjoni aħjar tan-nies anzjani attivi fil-komunità  
“L-anzjani huma riżorsa prezzjuża fil-pajjiż u għalhekk tajjeb li wieħed jintebaħ b’dan.  F’pajjiżna għad m’għandniex il-konvinzjoni li l-anzjani attivi li għadhom b’saħħithom u b’moħħ tajjeb u sharp huma riżorsa fil-pajjiż li għandha tiġi utilizzata għall-ġid komuni.  Bin-numru ta’ anzjani dejjem jikber, il-pajjiż imissu jkollu direttorju aġġornat ta’ dawk li huma rtirati mix-xogħol u lesti li joffru l-expertise tagħhom b’mod volontarju għall-futur.  Fuq kollox, l-anzjani għandhom ikunu nvoluti b’mod effettiv fil-policy making għat-titjib u aċċess ta’ servizzi soċjali bbażati fuq quality standards ta’ saħħa u long-term care li jolqtu lilhom. 
Il-Gvern jagħmel tajjeb li jinvolvi nies li jippromettu biex iservu fuq l-advisory boards u jgħinu fid-decision making policies.”
ONOR. FREDERICK AZZOPARDI:  Hawn ħafna kliem bl-Ingliż u li ħafna minnu huwa wkoll ripetut.  Naħseb li nistgħu nsibu kliem bil-Malti għal dan il-kliem bl-Ingliż.  
ONOR. JUSTYNE CARUANA:  Pereżempju, “decision making policies” issir politika dwar it-teħid tad-deċiżjonijiet.
THE CHAIRMAN:  Ma ninsewx li aħna ħadna l-briga f’dan it-tip ta’ rapport li nikkwotaw dak li ntqal lilna u allura nemmen li m’għandux idejjaqna dan il-kliem bl-Ingliż.  Imma jekk intom tixtiequ li nagħmluhom bil-Malti allura nagħmlu hekk.  Kemm ngħid lis-Segretarja tagħna ħalli kull fejn hemm kelma bl-Ingliż tagħmilha bil-Malti.

ONOR. FREDERICK AZZOPARDI:  Pereżempju, “minimum old pension” tista’ tiġi bil-Malti “pensjoni minima nazzjonali”. 
THE CHAIRMAN:  La l-Onor. Frederick Azzopardi jixtieq li jkun hemm din it-tip ta’ korrezzjoni żgħira nitlob lill-Anna Coleiro sabiex fejn hemm kelma bl-Ingliż, speċjalment f’dan il-kaptilu, tagħmilha bil-Malti imma tħalli l-kelma bl-Ingliż ukoll u tagħmilha fil-brackets.   Inkompli naqra;
“Hekk ukoll wasal iż-żmien li f’pajjiżna jiġi stabbilit u rikonoxxut bħala dritt fundamentali minimum old age pension adegwat biex tiġi żgurata d-dinjità u l​-indipendenza tagħhom.  Aħna nixtiequ li dawn il-proposti narawhom inklużi fl-action plan ta’ pajjiżna għall-futur.” 
3.14.  Taħriġ meħtieġ b’urġenza għall-professjonisti ġodda fl-oqsma tas-saħħa, anzjani u kura fil-komunità u ta’ social welfare
“F’din il-preżentazzjoni semmenja l-ħtieġa ta’ iktar carers għal childcare centres, social workers fil-komunità bħala għajnuna lill-anzjani li joqogħdu waħedhom f’darhom, nurses, tobba u paramedics oħra biex jgħinu fix-shortage li hemm fl-isptarijiet, u carers għar-residenzi differenti tal-anzjani.  

Biex wieħed ikollu l-personnel meħtieġ, wieħed irid jaħseb kmieni biex jiġu mħarrġa professjonisti f’dixxiplini differenti.  Dan jieħu ż-żmien.  Bl-enfasi kbira li għandna bħalissa fuq l-istudji u l-kwalifiki fit-teknoloġija tal-informatika jeħtieġ li jsir shift fl-għażla ta’ karrieri fost iż-żgħażagħ għal professjonisti fil-qasam tas-social work u tas-saħħa.  Kif jistgħu sptarijiet mill-aqwa jiffunzjonaw tajjeb jekk m’hemmx biżżejjed personnel meħtieġ?  Hekk ukoll il-ħtieġa taċ-childcare centres b’nies kwalifikati biex jieħdu ħsieb it-tfal żgħar.  Hemm bżonn ta’ career guidance kbir għall-istudenti fl-iskejjel sekondarji biex l-għażliet tal-karrieri jkunu ggwidati mill-ħteġijiet eżistenti fil-pajjiż.  Ħadt pjaċir din il-ġimgħa nara billboard kbir ħdejn ir-roundabout tal-Imsida jħajjar rekluti ġodda għall-professjonisti fil-qasam tas-saħħa.” 
3.15.  Il-futur tal-familja Maltija 
“Dak li qed jiġri fil-familja tagħna llum iħassibna ħafna lilna l-anzjani.  Qegħdin naraw il-familja tiġġarraf b’mod mgħaġġel u nħossuna m’aħniex kapaċi li nbiddlu r-rotta li din ħadet.  

a)  Kawżi ta’ separazzjonijiet żdiedu; Fis-sena 2008 dawn il-kawżi kienu jlaħħqu mas-650.  Minn dawn kien hemm 580 kawża ġdida li nfteħu dik is-sena stess. 

b) Żieda fl-għadd ta’ twelid barra ż-żwieġ; Fis-sena 2007 b’kollox kien hemm 895 twelid barra ż-żwieġ u minn dawn 247 twieldu minn ommijiet ta’ taħt l-20 sena u 26 minn dawn kienu qegħdin iwelldu għat-tieni darba.  Ħafna mit-trabi ġew reġistrati bħala ulied ta’ unknown father.  

c) Unit Għożża għat-tfajliet;  Fil-Unit Għożża għat-tfajliet, fis-sena 2007 kien hemm 174 każ.  Dan il-unit qabel konna nsibuh bħala schoolgirl mother’s unit.  Filwaqt li n-numru ta’ twelid barra ż-żwieġ qiegħed jiżdied, in-numru tat-twelid f’Malta niżel f’rata baxxa ta’ 1.46 fis-sena 2007.  Tajjeb wieħed jinnota li f’dawn l-aħħar għaxar snin ir-rata tat-twelid niżlet b’19.2%. 
d) Żieda ta’ żweġijiet ċivili; Fis-sena 2007 kien hemm 122 Maltin li żżewġu Maltin oħra biċ-ċivili, filwaqt li kien hemm 258 żwieġ ċivili ta’ Maltin ma’ barranin, b’total ta’ 380.
e) Żwiġijiet fil-Knisja; Fis-sena 2007 kien hemm 1,370 u dawn niżlu meta mqabbel mal-passat. 
f) Żwiġijiet ta’ Maltin ma’ barranin - taħlit ta’ kulturi;  Bejn is-sena 2000 u s-sena 2007 593 mara Maltija żżewġet ma’ raġel barrani.  Minn dawn, 130 kienu minn pajjiżi Ewropej filwaqt li 436 kienu minn pajjiżi Musulmani.  Tajjeb inkunu nafu li l-missirijiet Musulmani jinsistu li uliedhom ikunu Musulmani bħalhom.  Fl-istess perjodu kien hemm total ta’ 293 raġel Malti li żżewweġ ma’ mara barranija; 39 żwieġ ċivili ma’ nisa miċ-Ċina, 53 ma’ nisa minn pajjiżi Musulmani, 201 żwieġ ma’ nisa minn pajjiżi Ewropej li kienu jinkludu 61 mill-Ukrajna u 30 mir-Russja.  Minn dan kollu wieħed jieħu idea ċara ta’ kif il-kulturi qegħdin jinbidlu f’dawn iż-żwiġijiet imħallta u allura wieħed ma jistennix li l-ulied minn dawn iż-żwiġijiet se jħaddnu l-valuri tradizzjonalment Maltin.  Din se tkun is-soċjetà Maltija fil-futur.
g) Koabitazzjoni; Filwaqt li n-numru taż-żwiġijiet qegħdin jonqsu, in-numru ta’ dawk li jikkoabitaw qed jiżdiedu. 
h) L-abort;  Mhux faċli li wieħed ikun jaf bl-eżatt in-numru ta’ dawk li qegħdin jagħmlu l-abort f’pajjiżna jew barra minn Malta u min jaf kemm trabi jiġu meqruda bl-użu ta’ pillola kontraċettiva.  Mhux ta’ b’xejn li Carl Djerassi, wieħed mit-tliet xjenzati responsabbli minn din il-pillola, iqis li r-rata tat-tnaqqis tat-twelid fl-Ewropa waslet għal katastrofi demografika.”  
(off mic)

THE CHAIRMAN:  Mela biex inkunu verament responsabbli b’dak li se nagħmlu ejjew l-ewwel nagħmlu korrezzjoni li turi li dak li aħna għandna miktub hawnhekk huwa dak li kien qed jintqal lilna.  Imbagħad navviċinaw lil min kien qed jitkellem u nitolbuha tagħmel korrezzjoni u tgħidilna eżattament liema minn dawn iż-żewġ mediċinali kienet qiegħda tirreferi fid-diskors tagħha.  (Interruzzjonijiet)  Issa fadlilna ftit taż-żmien sakemm nerġgħu niltaqgħu u għalhekk ejjew nagħmlu din il-korrezzjoni ħalli jkollna nota eżatta ta’ dak li riedet tgħidilna.  U dan ir-rapport li għandna f’idejna għalissa jibqa’ draft sakemm inġibu l-korrezzjonijiet meħtieġa u jkun approvat.  
Issa ngħaddu għar-raba’ kapitlu fejn għandna s-suġġerimenti mill-Membri tal-Kumitat.  Imma qabel inkomplu se nissospendi ftit id-diskussjoni u nitlob lis-Segretarja tagħmel kopja tar-rapport għall-membri.  Mela se nissospendi ftit il-laqgħa sakemm nerġgħu lura ħalli naraw sewwa fuq xiex se noħorġu l-istqarrija tagħna bħala Kumitat.  Jien nixtieq li Anna Coleiro tibgħat ittra lill-gazzetta “The Malta Independent on Sunday” f’isem il-Kumitat u titlob id-dritt li jkun hemm korrezzjoni għal dak li ntqal fl-artiklu miktub mill-ġurnalist Stephen Calleja fil-front page ta’ din il-gazzetta.  (Interruzzjonijiet)  Il-problema bdiet minn dan l-artiklu miktub minn Stephen Calleja fejn qed jallega hekk;  

“An advanced draft presented to Parliament Social Affairs Committee.”

Min-naħa tagħna rridu niċħdu kategorikament li bħala Kumitat qatt ma ġejna mogħtija draft tal-liġi tal-koabitazzjoni. U hawnhekk nixtieq nirringrazzja lill-Onor. Justyne Caruana talli ġibditilna l-attenzjoni ta’ din l-allegazzjoni. 

Issa nkomplu bid-diskussjoni ta’ dan ir-rapport li għandna f’idejna u ngħaddu għar-raba’ taqsima.  U se nkompli naqra;  

4.  Suġġerimenti mill-Membri tal-Kumitat dwar l-Affarijiet Soċjali. 

“Minbarra s-suġġerimenti validi li ġew imqajma mill-esperti li l-Kumitat dwar l-Affarijiet Soċjali sema’ matul iż-żewġ laqgħat dwar is-suġġett tal-anzjani u l-familja, il-Membri tal-istess Kumitat ressqu diversi suġġerimenti dwar x’jista’ jsir sabiex l-anzjani ta’ issa u dawk tal-futur ikunu jistgħu jgħixu ħajja dinjituża u sabiex lill-anzjani jingħatalhom dak li l-kors tal-ħajja naturali jkun qed jeħdilhom. Il-parti l-kbira ta’ dawn is-suġġerimenti huma riżultat tal-kuntatt dirett li għandhom il-Membri, kemm fil-professjonijiet tagħhom kif ukoll fil-kostitwenzi tagħhom. 

Il-Membri ssuġġerew li: 

· jitnieda programm ta’ telefonati jew żjajjar lill-anzjani li jkunu waħidhom jew li jħossuhom lonely.  Dan is-servizz jista’ jingħata minn anzjani oħrajn stess li jkunu għadhom attivi u jħossu li baqgħalhom x’joffru lis-soċjetà anke jekk ikunu rtiraw mid-dinja tax-xogħol formali;”

Naħseb li jkun tajjeb li dawn nagħmluhom enumerati.   

“jissaħħaħ il-programm tal-Università tat-Terza Età li qed tagħti sehemha biex teduka lill-anzjani filwaqt li żżommhom attivi, qiegħda tinkoraġġihom iżommu aktar ruħhom integrati fis-soċjetà permezz tat-tagħlim kontinwu, minkejja l-età.


Għandu jkun hemm għajnuna mill-Gvern lid-djar tal-anzjani tal-Knisja.”

Din naħseb li nistgħu nkompluha billi nżidu l-kliem “ħalli dawn jibqgħu attraenti u joffru servizz ta’ kwalità.”  

“minbarra l-bżonn ta’ aktar djar tal-anzjani, inkluż dawk low-cost, ikun hemm aktar nurses u carers kwalifikati u mħarrġa li jaħdmu ġewwa dawn id-djar.  Il-formazzjoni ta’ dawn il-professjonijiet għandha tibda minn età żgħira bl-għajnuna tal-guidance teachers fl-iskejjel.  Għandu jkun hemm ukoll inċentivi, inkluż dawk finanzjarji, għall-istudenti li jagħżlu din il-linja ta’ studju;

sabiex tonqos il-pressjoni fuq l-anzjani li jieħdu ħsieb in-neputijiet tagħhom anke jekk dawn ma jkunux iħossuhom f’saħħithom biżżejjed, għandu jkun hemm aktar nurseries li jinkludu dawk low-cost sabiex koppji bi tfal żgħar ma jiddependux fuq il-ġenituri anzjani tagħhom meta huma jkollhom joħorġu għax-xogħol.”

ONOR. JUSTYNE CARUANA:  Fejn qed ngħidu “sabiex tonqos il-pressjoni fuq l-anzjani li jieħdu ħsieb in-neputijiet tagħhom anke jekk dawn ma jkunux iħossuhom f’saħħithom biżżejjed” qisna qed nirriferu għan-neputijiet li ma jkunux f’saħħithom. 

THE CHAIRMAN:  Tinsewx li dan is-suġġeriment kien f’dan is-sens li l-pressjoni qiegħda fuq l-anzjani li jieħdu ħsieb in-neputijiet tagħhom meta dawn ma jħossuhomx b’saħħithom biżżejjed biex jagħmlu dan.  (Interruzzjonijiet)  Mhux hekk kien id-diskors.  Oqgħodu attenti x’hawn mitkub; 

“sabiex tonqos il-pressjoni fuq l-anzjani li jieħdu ħsieb in-neputijiet tagħhom”

Mela dawn huma anzjani li jieħdu ħsieb lin-neputijiet tagħhom, anke meta dawn l-anzjani ma jkunux iħossuhom b’saħħithom biżżejjed.  U allura din nistgħu nagħmluha hekk;  

“sabiex tonqos il-pressjoni fuq l-anzjani li jieħdu  ħsieb in-neputijiet tagħhom anke meta dawn l-anzjani ma jkunux iħossuhom f’saħħithom biżżejjed, għandu jkun hemm aktar nurseries fil-komunitajiet sabiex koppji bi tfal żgħar ma jiddependux fuq il-ġenituri anzjani tagħhom meta jkollhom joħorġu għax-xogħol.”   

Din trid titkompla hekk: 

“Dawn in-nurseries għandhom jipprovdu dan is-servizz ta’ kwalità bi ħlas adegwat lill-koppji bi tfal żgħar sabiex ma jibqgħux jiddependu fuq il-ġenituri anzjani tagħhom meta jkollhom joħorġu għax-xogħol.”

“Jiżdiedu s-servizzi fil-komunità bħall-Meals on Wheels, Telecare, is-servizz ta’ handyman, eċċ għal dawk l-anzjani li jibqgħu jgħixu fil-komunità” 

Hawnhekk irridu ninkludu wkoll is-servizz tal-home help.  Ħalli nkompli naqra;

“Jinfetħu sptarijiet tar-rijabilitazzjoni għal dawk l-anzjani li wara li ssirilhom xi operazzjoni jew xi interventi jkollhom bżonn perijodu ta’ rijabilitazzjoni iżda ma jkollhomx bżonn li jokkupaw sodda fl-Isptar Mater Dei.”

“Jinstabu soluzzjonijiet legali għal sitwazzjonijiet fejn anzjani mitluqin u fil-bżonn ikunu qed jirrifjutaw l-għajnuna.  Dan jista’ jieħu s-sura ta’ care-order għal dawk l-anzjani li m’għandhomx il-fakultà jaħsbu għalihom infushom bħal pereżempju, anzjan li jgħix waħdu, ibati mid-dimenzja u mhux kapaċi jieħu ħsieb tan-nutriment u l-indafa personali tiegħu.  Fil-preżent huwa diffiċli ħafna li anzjan f’ċirkostanzi bħal dawn, jingħata l-għajnuna li għandu bżonn jekk dan jirrifjutaha.”

“nieħdu ħsieb lit-tfal billi nikkomunikaw aħjar mal-ġenituri u nżommu lill-ġenituri flimkien.”

Din qiegħed nara daqxejn xotta u ma nistax nifimha.  Jekk tiftakru min qalha naraw jistax jagħtina wording aħjar. 

ONOR. JUSTYNE CARUANA:  Għandna aktar minn rapport wieħed fuq it-tfal.  Issa hawnhekk il-problema hija fuq l-anzjani.  

THE CHAIRMAN:  Ma jimpurtax.  Din jekk tridu nistgħu nħassruha.  

ONOR. JUSTYNE CARUANA:  Fl-opinjoni tiegħi m’għandhiex x’taqsam. 

THE CHAIRMAN:  Tajjeb.  Ħalli nkompli naqra;  

“Irridu nikkundannaw dawk in-nanniet li għandhom aċċess għan-neputijiet imma jagħmlu użu ħażin minn dak l-aċċess għax jipprovaw ideffsu f’moħħ in-neputijiet tagħhom velenu.....” 

Kemm hi qawwija din il-kelma! 

ONOR. JUSTYNE CARUANA:  Filwaqt li ninkoraġġixxu li jkun hemm aċċess favur in-nanniet....(Interruzzjonijiet)  Mela ħa nispjegalkom.  Id-dritt ta’ aċċess f’kawża ta’ separazzjoni tmur favur il-ġenituri u mhux favur in-nanniet.  Ovvjament meta l-ġenitur ikollu l-aċċess, awtomatikament ikun hemm l-aċċess favur in-nanniet imma rari ħafna jkunu dawk il-każijiet fejn ikun hemm aċċess b’digriet jew b’sentenza favur in-nanniet.  Tajjeb ngħidu li meta jkun hemm aċċess, kemm dirett kif ukoll indirett, favur in-nanniet, dawn ovvjament iridu jkabbru dak l-aċċess u jeżerċitawh b’mod responsabbli, b’tali mod u manjiera li jkun ta’ ġid għat-tfal u mhux jużawh b’tali mod u manjiera li jkunu ta’ detriment kemm għat-tfal u aktar u aktar bejn it-tfal u r-relazzjoni tagħhom ma’ xi ġenitur jew iż-żewġ ġenituri. 

Il-kwestjoni hi li meta jkun hemm suspetti – li jridu jkunu suspetti fondati – li xi ħadd min-nanniet qed jipprova jiddeffes, tidħol il-qorti u din saħansitra tista’ tissospendi l-aċċess. 

THE CHAIRMAN:  Imma hawnhekk qed nitkellmu fuq kif għandu jkun hemm messaġġi edukattivi li b’mod wiesa’ xi ħadd jieħu r-responsabilità li jgħid lin-nanniet....

ONOR. JUSTYNE CARUANA:  In-nanniet iridu jkunu responsabbli u jifhmu li t-tfal m’għandhom x’jaqsmu xejn mal-problemi li għandhom il-ġenituri tagħhom.  Dan hu l-messaġġ.  In-nanniet iridu jkunu jafu li l-aċċess tagħhom mhuwiex dejjem dirett.  Huwa dejjem fakultattiv fuq il-ġenituri, u jekk jirriżulta li l-nanniet, b’xi mod jew ieħor qed iġibu ruħhom ħażin billi jgħaddu xi messaġġi..... 

THE CHAIRMAN:  Ma jridux jinfluwenzaw lin-neputijiet tagħhom kontra l-ġenituri. 

ONOR. JUSTYNE CARUANA:  Għax meta jagħmlu hekk ikunu qed jaħdmu kontra tagħhom infushom għax imbagħad jista’ jkun hemm ordni mill-qorti fejn jingħad li t-tfal ma jistgħux imorru għand in-nanniet.  Jekk għandek it-tifel jew tifla trid iżżommha inti u ma tistax teħodha għand il-ġenituri tiegħek. 

Kieku jien dan il-paragrafu nimpostah f’żewġ aspetti; l-ewwel li ninkoraġġixxu li l-aċċess, meta jkun hemm aċċess, mill-ġenitur li m’għandux il-kura u l-kustodja, dan jista’ jiġi estiż ukoll għan-nanniet għax il-preżenza tan-nanniet huwa importanti biex it-tfal jifhmu aktar...

THE CHAIRMAN:  Ħalli nwaqqfek ftit.  Għax ma nagħmlux il-proposta tagħna b’tali mod li nibdew naħsbu kif jista’ jkollna emenda fil-liġi li tirregola l-Qorti tal-Familja ħalli meta jiġi mogħti l-aċċess, ikun hemm ukoll fit-teħid tad-deċiżjoni konsiderazzjoni li l-aċċess għandu jiġi kkontemplat fih il-ħin fejn in-neputijiet għandhom jaraw lin-nanniet?  Għax it goes beyond dak li qed tgħid inti.  Jew fil-ħin tad-deċiżjonijiet anke jekk tibqa’ l-liġi kif inhi, imma meta l-ġudikant ikun qed jiddeċiedi l-ħin tal-aċċess tat-tfal, għandu jikkontempla wkoll li jagħti biżżejjed ħin sabiex dawk it-tfal jaraw lin-nanniet tagħhom.  Aħna rridu naslu f’punt fejn in-nanniet ma jiġux imċaħħda mill-aċċess tan-neputijiet għax huwa fatt li hawn nanniet li qed ibatu minħabba li n-neputijiet tagħhom ma jmorrux jarawhom.  

ONOR. ANTHONY ZAMMIT:  L-aċċess huwa għall-omm jew għall-missier.  Fil-fatt il-qorti tgħid li jekk se tagħtihom ħin biex jaraw lin-nanniet ukoll, x’se jifdal ħin għall-omm?  Mill-banda l-oħra, ġieli ssib nanniet li jkunu ħaduha kontra t-tifla tagħhom stess, speċjalment jekk din tkun il-kawża talli kien hemm is-separazzjoni.  

ONOR. JUSTYNE CARUANA:  Din irridu nindirizzawha minn żewġ aspetti; l-ewwel sabiex ngħinu biex in-nanniet ikollhom aċċess għat-tfal.  It-tieni biex ikun hemm aktar kontroll mis-sistema ġudizzjarja fuq l-atteġġjament tan-nanniet u biex l-aċċess jeżerċitawh b’mod responsabbli, u t-tielet biex ikun hemm edukazzjoni għan-nanniet u lil dawn juruhom li se jiġu kkonċeduti xi ħaġa imma huma issa, iridu jkunu responsabbli għax jekk ma jkunux responsabbli jistgħu jneħħulhom id-dritt li jaraw lin-neputijiet.  

THE CHAIRMAN:  Naqblu.  Il-wording tagħha jrid isir b’dan il-mod, fejn għandna dawn it-tliet punti li rridu nitkellmu fuqhom.  Issa mbagħad irid isir il-wording fuq proposta oħra li diġa’ tkellimna fuqha kemm-il darba, u din għandha x’taqsam mad-djar tal-anzjani f’Għawdex. 

ONOR. JUSTYNE CARUANA:  Imma dik irridu nagħmluha kapitlu għaliha. 

THE CHAIRMAN:  Jekk insibu d-draft tal-press release li konna għamilna nkunu nistgħu npoġġuha hawnhekk. 

ONOR. JUSTYNE CARUANA:  Għandi imma qiegħda d-dar.  

THE CHAIRMAN:  Mela fil-każ ibagħtha waħda lis-Segretarja tagħna.  Meta konna morna nżuru lill-Gozo Age Concern, dawn kienu qasmu magħna l-preokkupazzjoni tagħhom li f’Għawdex m’hemmx spazju adegwat għall-anzjani li qed ifittxu kura u attenzjoni f’dar speċjalizzata għalihom.  Allura naħseb li dak li konna ktibna wara dak il-qsim ta’ esperjenzi mal-Gozo Age Concern għandna ndaħħluh f’kapitlu għalih f’dan ir-rapport.  

ONOR. ANTHONY ZAMMIT:  Bħala homes għall-anzjani?

THE CHAIRMAN:  Dawn kienu qed isostnu li djar tal-anzjani f’Għawdex m’hemmx. L-unika servizz li hemm provdut għad-djar tal-anzjani f’Għawdex huwa parti mill-isptar u filwaqt li kien hemm xi ħadd li kien qed jibni jew kien se jipprovdi xi spazju adegwat għalihom, dan kien wieħed limitat.  

ONOR. FREDERICK ZAMMIT:  Kien limitat u dan għadu ma fetaħx - ilu sejjer xi sitt xhur – għax jidher li lanqas hemm xi domanda.   

ONOR. JUSTYNE CARUANA:  Iddiskutejna wkoll il-problema tal-waiting list li ma tidhirx għax qabel mal-anzjani jniżżluhom mill-geriatrics, jitfgħuhom fil-general ward sakemm ikun hemm spazju hemmhekk.  U allura, as such bħala waiting list ma tkunx qiegħda tidher imma xorta waħda teżisti.   

ONOR. FREDERICK ZAMMIT:  Naħseb ta’ min jiġbor din l-informazzjoni wkoll ħalli b’hekk inkunu smajna ż-żewġ veduti.  

(off mic)

ONOR. ANTHONY ZAMMIT:  Kif inhi hawn Malta l-Gvern jaqtalek mill-pensjoni tiegħek sabiex inti tiġi akkomodat f’dar tal-anzjani.  Issa dan jiddependi on your nursing level.  (Interuzzjonijiet)   Fil-fatt jaqtalek bejn 60% u 80% mill-income totali tiegħek.  Mela hawnhekk it’s not your pension but your total income, jiġifieri jekk inti qiegħed iddaħħal ċertu introjtu minn xi kirja jew minn xi interessi tal-bank eċċ, se jeħodlok minnhom ukoll.  So you are left with a 20% of your income u dik hi d-diskrepanza hawnhekk għax hemm min ikollu l-pensjoni biss, u l-Gvern qed jeħodlu 60% jew 80% minn dik il-pensjoni u mbagħad għandek anzjani oħrajn, li jkollhom income iktar għoli u l-Gvern ikun qed jeħdilhom 60% jew 80% of that income!   

(off mic)

ONOR. CARMELO ABELA:  Sur President, hawnhekk fejn għandna s-suġġerimenti mill-Membri tal-Kumitat, nistgħu nżidu aktar suġġerimenti magħhom?  

THE CHAIRMAN:  Iva.

ONOR. CARMELO ABELA:  L-aħħar darba fil-laqgħa konna semmejna jekk kellnix nikkonsidraw li bħala Kumitat nitolbu li jsir audit, stock take jew survey fuq id-djar tal-anzjani.  
THE CHAIRMAN:  Issuġġerixxi l-kliem eżatt ħalli s-Segretarja tagħna tieħu nota ta’ dak li qed tgħidilna.  Imbagħad aħna nkunu nistgħu naqblu jew nikkoreġu.  

ONOR. CARMELO ABELA:  Mela nistgħu ngħidu li l-Membri ssuġġerew li għandu jsir audit fuq id-djar tal-anzjani tal-Gvern u tal-privat.   
ONOR. ANTHONY ZAMMIT:  Naħseb li għandna ndaħħlu dawk tal-Knisja wkoll.

ONOR. CARMELO ABELA:  Iva.  L-audit jintalab mill-Kumitat u aħna naraw lil min inqabbdu sabiex jagħmlu.  

ONOR. JUSTYNE CARUANA:  Tal-anzjani kollha.

ONOR. CARMELO ABELA:  Iva.  

ONOR. ANTHONY ZAMMIT:  Hekk konna għedna l-aħħar darba.

ONOR. CARMELO ABELA:  Issa għandna żewġ opzjonijiet; jew nitfgħu l-ballun fuq l-Awditur Ġenerali u kif għamel rapporti fuq it-toroq u affarijiet oħra jagħmel rapport fuq dan is-suġġett ukoll jew inkella naraw jekk insibux persuni oħrajn. 

(Interuzzjonijiet)

ONOR. ANTHONY ZAMMIT:  Għandna nibdew bih għax qatt ma sar.

THE CHAIRMAN:  Jibda jsir rapport mill-Awditur Ġenerali.

ONOR. CARMELO ABELA:  Isir rapport wieħed.
THE CHAIRMAN:  Imma jrid isir perjodikament biex inti tara t-trends kif ikunu sejrin fit-tali żmien....  
ONOR. CARMELO ABELA:  Iva għandek raġun imma għalissa nagħmlu stock take tas-sitwazzjoni.  
ONOR. ANTHONY ZAMMIT:  Eżattament.
ONOR. JUSTYNE CARUANA:  Għax ma nagħmlux tas-servizzi wkoll?
THE CHAIRMAN:  U fuq liema servizzi?  Tajjeb ukoll.  

ONOR. CARMELO ABELA:  Pereżempju fuq il-kwalità in ġenerali, fuq il-kwalità tal-ikel, fuq il-kwalità tal-ambjent… 

THE CHAIRMAN:  Fuq il-kwalità tal-indafa.

ONOR. CARMELO ABELA:  Il-care li hemm biex naraw jekk din teżistix jew le.  
THE CHAIRMAN:  Il-kwalità tal-ikel u ż-żamma tal-anzjani.
ONOR. CARMELO ABELA:  Jibda billi jara x’inhu l-iskop ta’ kull dar għax jekk għandek dar li ma tikkonsidrax nursing fiha u inti għandek bżonn in-nursing....  Mela inti just tokkupa s-sodda u mbagħad jekk tispiċċa bed-ridden jitfgħuk ‘il barra....  Mela jrid jidħol fuq dawn l-affarijiet ukoll biex naraw kemm għandek nurses jew persuni li jistgħu jgħinuk.  It-terms of reference mhux se nniżżluhom hawnhekk imma li nistgħu nniżżlu bħala suġġerimenti huwa li jsir dan l-audit. Nistgħu naqblu fuq li dan ir-rapport isir mill-Awditur Ġenerali u mbagħad fl-ittra ngħidu x’inhuma t-terms of reference.  Bażikament irid ikollna audit imma rigward it-terms of reference niddiskutuha fl-ittra li nibagħtu lill-Awditur Ġenerali, dejjem jekk naqblu li r-rapport għandu jsir minnu.  

ONOR. ANTHONY ZAMMIT:  Mhijiex idea ħażina għax meta nkun qed indur id-djar u nistaqsi lill-administration fuq ir-relation between carers and inmates jgħidulek mod u mbagħad meta nistaqsi lill-anzjani, dawn jgħidulek mod ieħor.  (off mic)

THE CHAIRMAN:  Grazzi.  Għal-lum se nieqfu hawnhekk u naġġornaw għal data oħra li titħabbar aktar tard.   

Fid-8:45 p.m. il-Kumitat aġġorna għal data li għandha tiġi kkomunikata iktar tard.

